
Dr Weermaa mues jetz gli  sy Gweer abgee   
So quasi  d Brut vom Soldaat - das duet wee                                         
Dehaim mues ych mi als Maa au immer weere 
Ych wär froh, ych kennt my Alti ins Zyyghuus speere  
 
 
 
Wenn jede wägere schlächte Blickschlaagzyyle               
Mit em Mammi sym Gfährt in dä Ygang wurd pfyyle                                    
Seen mir scho in ere näggschte Aagriffsphase 
D’Yakins mit em Dreiraad nach Ziiri raase 
 
 
 
Sado-Maso findet jetz my Frau bim Sex de Hit  
Aber syt däm fyyl  ych my gar nimme Fit 
Buuch und Kopfwee - ganz bestimmt  
Nur wil sie Spiilzyyg us China nimmt   
 
 
 
Dr Uri Geller duet zum Spass Leffel verbiege   
Dr Copperfield loot zum Spass Hüüser fuurtfliege                                    
Bi uns duesch au  so e Spassvoogel finde 
Dr Ospel loot mool kuurz e baar Milliarde verschwinde 
 
 
 
S’Martina will  uff Barcelona go rytte  
Doch denn deends uffsmool vo irer Syte 
Mues Absaage, es duet mir laid 
S’Ross het’s kookse nyt vertraid 
 
 
 
D’Britney Spears  isch doch verruggt  
Jetz het die Rössli-Doping gschluggt 
Glyy gseesch sie - kasch druff setze 
Bim Concours mit de Martina iber Ziellyynie wetze  
 
 
 
Jetz hän mir e uuralte Kaare kaufft                                           
Drotz Migros, het dä  mee Panne als är laufft 
Nach Lieschtel „14h“  mit Ach und Krach 
Aaber zum Cumulus phunggte e super Sach 
 
 
 
Em Cervelat ruggt me jetz  uff d’Pelle 
Und nur wil d’EU das duet welle 
Zum Gligg goot das uns nyt a 
Mir hän Glepfer und kai Cervelat 



 
 
 
Nai, Jo, Nai, Jo, Nai, Jo, Nai                                                   
Aaber Jo, he Nai, aber Jo, he Nai 
Isch es jetz sicher oder doch sicher nyt 
Ob’s wider e Fescht uff em Rütli gyt 
  
 
 
43 Mio im Lotto - verschängge letschthi d’Schwoobe  
Gwinnchance, 1 zu 140 Mio, so im groobe                                             
Sin immer no greesseri Chance - das muesch gsee 
Als aimool e Sieg vo unserem EHC  
 
 
 
Dr ET het vor Joore unseri Äärde verloo  
Jetz hän mir s’Gfyyl, är isch wider doo 
Und scho hän mir ihn entdeggt 
Im Bundesroot als Schlumpf versteggt 
 
 
 
Jetz saage mir uff Wiidersee                                    
Mir göön wyter uff unsrer Duurnee                              
Duurnee haisst jo vo Ainere zur Andere 
Drum – „es gibt viel zu „Thun“, packen wir es an“                     
 
 


